
METABOVLEN SYNDROVME,  
BUAJHTEHKSVOETE JÏH ETNISITEETE 
SAEMIEN JARNGEDAJVINE
Vilde Lehne Michalsen

Iktedimmie
Metabovlen syndrovme lea tjomhpe vaahrafaktovrijstie vaajmoe- jïh vïrreåerieskïemtjelas-
side jïh diabetese 2. såarhte. Daah vaahrafaktovrh leah stueriedamme gaskebullegievlie, 
jollebe fååstije vïrresohkere, jollebe njieptjieh triglyseridijste, vuelege njieptjieh HDL-
kolestroleste (dïhte «hijven» kolestrole), jïh jolle vïrrretrygke. Daate kapihtele åejviegaav-
noeh aktede dåakteregraadeste åehpiedahta mij daata SAMINOR-goerehtimmeste våaroe-
minie åtna. Akte goerehtimmie mij daatah SAMINOR 1 jïh SAMINOR 2-goerehtimmeste 
vuesiehti låhkoe metabovlen syndrovmine læssani jaepijste 2003–2004 jaepide 2012–2014, 

joekoen ålmaj luvnie. Lij smaave jallh ij naan joekehtsh saemiej jïh daaroej gaskem. 
Ovrehte njieljie ållesth luhkie almetjijstie metabovlen syndrovmem utnin dennie ruraale 
noerhte-nöörjen årrojedåehkesne jaepine 2012–2014. Almetjh mah lin meatan SAMINOR 
1-goerehtimmesne jïh mah metabovlen syndrovmem utnin, 50 % stuerebe vaahram utnin 
vaajmoe- jïh vïrreåerieskïemtjelassijste jaemedh, viertiestamme almetjigujmie mah idtjin 
metabovlen syndrovmem utnieh. Jïjtse gaskenasjonaale raasteaarvoeh gååvnesieh gaske-
bullemöölegidie ovmessie etnihkeles dåehkide, men akte studije SAMINOR 1- goereh-
timmeste vuesiehti ij lij naan fåantoe jïjtse raasteaarvoeh nuhtjedh saemide jïh daarojde. 
Vielie dotkeme daatide SAMINOR 1-goerehtimmeste vuesiehti kråahpemaasseindekse 
(kilogram/meetere2) jeerehte kråahpejallojne daan årrojedåehkien luvnie, jïh daate viertie- 
stimmieh kråahpemaasseindekseste baajnehte, saemiej jïh daaroej gaskem.

Aalkoe
Mij metabovlen syndrovme?
Metabovlen syndrovme lea akte tjomhpe faktovrijstie mah vaahram vaajmoe- jïh vïr-
reåerieskïemtjelasside jïh diabetese 2.såarhte (1) lissiehtieh. Vihkele vïhtesjadtedh 
metabovlen syndrovme ij leah akte jïjtse skïemtjelasse. Men akte tsiehkie kråahpesne 
mij båata åvtelen sååjhtoe skïemtjelassem evtede. Dïhte vueliegællan biologeles prosesse 
sjugniehtåvva gosse fer jïjnje tjåejjiebuajhtehksvoete sjædta, jïh insulijne, hormovne mij 
vïrresohkerem reguleerie, ij juhtieh guktie edtja.

Åenehkslaakan tjïelkestamme maahta jiehtedh akten maalestahken mænngan tjåejjie- 
tjalkereavsa insulijnem luajhta, mij åedtjide, buejtieveevem jïh libriem viehkehte sohkerem 
bæjjese vaeltedh vïrrebaeneste. Insulijneresisteense sæjhta jiehtedh insulijne ij dan hijven 
juhtieh guktie edtja, man åvteste vïrresohkere tjuedtjele. Akte ihkuve jollebe vïrresohkere 
gohtjesåvva diabetes jallh sohkerejaamedhgæbja. Diabetes lea vïedteldihkie gellide skïemtje- 
lasside kråahpen orgaanine. Juktie slyöhpedh aktem ihkuve jollebe vïrresohkerem, tjåejjiet- 
jalkereavsa ahkedh vielie insulijnem luajhta, jïh naemhtie vïrresohkere jåarhka iemie 
njieptjesne årrodh. Dan åvteste ij leah dan aelhkie ajve vïrresohkerasse vuartasjidh mejtie 
insulijneresisteensem åtna – mij evtiedimmesne diabetes 2.såarhten vööste – åvtelen 
skïemtjelassem ållesthlaakan åådtjeme.

Goh jeahtasovveme insulijneresisteense lea vïedteldihkie tjåejjiebuajtehksvoetine jïh 
joekoen viseraale buajtehksvoete, mij lea dïhte buejtie mij sisnjelds orgaani bïjre tjåejjien 
sisnie båata. Akte «eeplahammoe»-figuvre lea naakede mij lea vïedteldihkie tjåejjiebuaj- 
tehksvoetese. Daate buejtie lea vielie eadtjohke goh buejtie njaltjan nuelesne, guktie dïhte 
akten vuelege graadem ovlemistie vadta mij insulijneresisteensem vïerrebe dorje. Ektesne 
dah göökte vïrredåmhpam jïh kaalhkem tjïektjedh-åerine vedtieh mij vihth vaahram lissie-
htieh vaajmoe- jïh vïrreåerieskïemtjelasside.

Figuvre 1: Maahta tjåejjiebuajtehksvoetem aelhkieslaakan mööledh möölegebaantine. Stoerre tjåejjie daamtaj 
gohtjesåvva «eeplahammoe» jïh dïhte stuerebe vaahram skïemtjelasside vadta goh «pæærahammoe», maam 
åådtje gosse buejtiem vueliekråahpesne vöörhkie. Illustrasjovneguvvie: Alexandre Maximov/Mostphotos.com.

Insulijneresisteense jïh tjåejjiebuajtehksvoete stuerebe gaskebullegievliem vadta, jollebe 
fååstije vïrresohkere, jollebe njieptjieh triglyseridijste, vuelege njieptjieh HDL-kolestroleste 
(hijven kolestrole) jïh jolle vïrretrygke. Metabovlen syndrovme lea gosse golme jallh 
jienebh daejstie vaahrafaktovrijstie åtna, dellie metabovlen syndrovmem åtna (vuartesjh 
teeksteburhtjem vuelielisnie) (2).

Metabovlen syndrovme lea stieresne gosse golme jallh jienebh daejstie kriterijijstie åtna: 

1. Gaskebullegievlie ≥ 80 cm nyjsenæjjide jallh ≥ 94 cm ålmide 

2. Systolisk vïrretrygke ≥ 130 mmHg jallh diastolisk vïrretrygke ≥ 85 cm jallh åtnoe vïrretrygkebådtjijste 

3. Triglyseridh ≥ 1.7 mmol/L

4. HDL-kolesterole< 1.3 nyjsenæjjide jallh < 1.0 ålmide

5. Fååstije vïrresohkere ≥ 5.6 mmol/L

Tjïelkestimmieh:  
Systolisk = bijjietrygke. Diastolisk = vuelietrygke. Triglyseridh = buejtieh. HDL-kolesterole = hijven kolestrole

Man åvteste metabovlen syndrovmen åådtje?
Såemies almetjh maehtieh stuerebe vaahresne årrodh metabovlen syndrovmem 
åadtjodh mubpijste. Dotkijh eah leah sjïere geenah dïsse gaavneme, jïh goh gellide 
jieledevuekieskïemtjelasside lea sån gellie geenah ektesne mah skïemtjelassem vedtieh. Aaj 
akte hypoteese mij jeahta ovlahkoes tsiehkieh gosse nåajsan maahta boernesasse nåakebe 
aalkovem vedtedh juktie metabovlen syndrovmem evtiedidh mænngan jieliedisnie (3). 
Men jalhts naan almetjh maehtieh vielie vaahresne årrodh metabovlen syndrovmem åad- 
tjodh goh jeatjebh, dïhte ellen vihkielommes fåantoe lea jieledehammoe fer stoerre energi-
jeveahkine beapmoen tjïrrh jïh fer vaenie fysiske darjomh. Vaallah kroniske raessie jïh 
vaenie nahkere leah hijven evtiedimmien gaavhtan metabovlen syndrovmeste.

Mannasinie dan vaarege dellie? 
Metabovlen syndrovme maahta aelkedh vielie goh luhkie jaepieh åvtelen skïemtjelassem 
evtede. Dotkijh vienhtieh metabovlen syndrovme maahta goh akte «ektie våarome» sjïdt-
edh gellide kroniske jieledehammoeskïemtjelasside, goh diabetes 2. såarhte, vaajmoe- jïh 
vïrreåerieskïemtjelassh, såemies kreeftesåarhth, buejtielibrie, tjiermieskïemtjelassh, neer-
vaskïemtjelassh jïh polycistisk ovariesyndrovme.

Maam maahta daejnie darjodh? 
Hijven saernie lea metabovlen syndrovme lea mij akt maam dovne maahta heerredidh 
jïh båehtjierdidh. Vihkele pryövedh leavloem ånnanidh, jïh ajve 5–10 % vaenebe leavloe 
sæjhta hijven årrodh dan vueliegællan prosessese. Maahta dam leavloem jaksedh jis dovne 
energijen beapmoen tjïrrh vaenede, jïh energijeåtnoem lissehte jarkelimmien tjïrrh jielede-
hammoste. Byöroe kalorijerestriksjovnem tjïrrehtidh aejliesåbpoe beapmojne dej sïejhme 
beapmoeraeriejgujmie; vaenebe jovkemes sohkerinie, gaerviesbeapmoe, gaahkoeh jïh 
snacks, jïh vielie kroenesaath, muerjieh, earhtenh jïh plearoeh, nöödterh jïh guelie. 
Unnemes 30 minudth fysiske darjomh fïerhten biejjien lea juvnehtimmie, jïh aalkoelisnie 
maahta årrodh varke vaedtsedh iehkedsbiejjien. Aaj juvnehte orrijidh rïevhkestidh jïh 
vaenebe alkohovlem jovkedh. Jis jieledehammoejarkelimmieh eah illedahkh vaahrafaktov-
ridie vedtieh, maahta sjyöhtehke årrodh hööptije bådtjajgujmie aelkedh.

Man jeenjesh metabovlen syndrovmem utnieh  
saemien jarngedajvine?
Dovne SAMINOR 1 jïh SAMINOR 2- klinihkeles goerehtimmesne – mööledimmieh jïh 
vïrrepryöveanalyjsh dorjesovvin mej gaavhtan gåarede identifiseeredh gïeh metabovlen 
syndrovmem utnieh. SAMINOR 2- klinihkeles goerehtimmie lij årroji bïjre aaltarisnie 
40–79 jaepieh luhkie tjïeltine: Deatnu, Unjárga, Porsanger, Karasjohka, Guovdageaidnu, 
Gáivuotna, Lyngen, Storfjord, Skaniid (daelie Tjeldsunden tjïelte) jïh Evenes. Gosse doh 
seamma tjïelth jïh aalteredåehkieh åtnasovvin dej gaskem mah lin meatan SAMINOR 
1-goerehtimmesne meehtimh gaavnoem metabovlen syndrovmeste viertiestidh göökte 
joekehts tïjjine. Mijjieh saemien etnisiteetem naemhtie defineerimh: tjoeri vaestiedidh 
saemien goh hïejmegïele aahka gon aajjese, eejhtegidie jallh jïjtsasse, lissine tjoeri saemien 
vaestiedidh goh jïjtse etnihkeles maadtoe jallh jïjtjemse saemine utni. Jaepiej 2003–2004 
(SAMINOR 1) gaavnoe metabovlen syndrovme lij 31 % dejnie luhkie neebneme tjïel-
tine, mearan lij 36 % jaepien 2012–2014 (SAMINOR 2) (4). Lij joekehtsh tjoeli gaskem 
daennie evtiedimmesne; ålmaj luvnie lissiehtimmie lij abpe 8 proseentepoengh (medtie 
30 % raejeste 38 % raajan). Nyjsenæjjide gaavnoe læssani medtie 2 proseentepoengi- 
gujmie (34 % raejeste 36 % raajan), men daate lij akte onne jarkelimmie mij meehti båetedh 
saaht gubpede jïh statistiske jeerehtse. Ij leah naan joekehtsh mah leah vyörtegs neebnedh 
saemiej jïh daaroej gaskem daennie evtiedimmesne.

Figuvre 2: Gaavnoe metabovlen syndrovmeste SAMINOR 1 jïh SAMINOR 2-goerehtimmesne, tjoelen, aalteren jïh 
etnihkeles dåehkien mietie. Daate akte bueriedamme versjovne figuvreste 2, maam bæjhkoehtamme tjaalegisnie 
Michalsen et al. (4). https://dx.doi.org/10.1136/bmjopen-2018-027791, © Tjaelijh, lisensine nuelesne CC BY-NC 4.0.

Figuvre 2 vuesehte metabovlen syndrovme tjarke aaltarinie læssene nyjsenæjjaj luvnie mah 
40 jaepieh illeme, men lea naa stabijle ålmaj luvnie. Daate seapan dan åvteste nyjsenæjjah 
aalteremålsomen/klimakterijen åvtelen buerebe buejtievöörhkemem åtna buejtine njaltjan 
nuelesne goh buejtie dej sisnjelds orgaani bïjre. Aalteremålsomen/klimakterijen mænngan 
nyjsenæjjah aelkieh vielie buejtiem åadtjodh dej sisnjelds orgaani bïjre jïh jollebe vaahram 
utnieh metabovlen syndrovmem evtiedidh.

Dah mah metabovlen syndrovmem utnieh saemien dajvine 
Noerhte-Nöörjesne stuerebe vaahram utnieh jaemedh?
Jaavoe, akten 15 jaepieboelhken vaahra vaajmoe- jïh vïrreåerieskïemtjelassijste jaemedh 
lij ovrehte 50 % jollebe dejtie mah metabovlen syndrovmem utnieh viertiestamme dejgu-
jmie mah eah metabovlen syndrovmem utnieh (5). Daate taale lij seammalaakan dovne 
nyjsenæjjide jïh ålmide jïh saemide jïh daarojde. Daate illedahke aktede goerehtimmeste 
båata gusnie dah mah lin meatan dejnie 24 tjïeltine mah lin meatan SAMINOR 1-goereh- 
timmesne jaepiej 2003–2004, veadtasovvin Jaemedefåantoeregisterasse 2018 minngiegi-
etjesne. Dan mænngan meehti viertiestidh man jeenjesh mah sealadin don boelhken dej 
gaskem mah metabovlen syndrovmem utnin jïh eah utnin.

https://dx.doi.org/10.1136/bmjopen-2018-027791

Gåarede buajtehksvoetem utnedh bielelen metabovlen  
syndrovmem utnedh?
Gåarede, jïh ij leah eevre ovsïejhme, buajtehksvoetem utnedh bielelen metabovlen syn-
drovmem utnedh. Lea sïejhme buajtehksvoetem defineereme goh kråahpemaasseindekse 
(leavloe tjahtine juakeme kvadraatese jalloste meeterisnie) bijjelen jallh seamma goh 30 kg/
m2. Abdominal buajtehksvoete (tjåejjiebuajtehksvoete) definisjovnem åtna gaskebullegiev-
lie bijjelen jallh seamma goh 88 cm nyjsenide jïh 102 cm ålmide. Vuartesjh faaktaburhtjem 
vuelielisnie gusnie vielie bïevnesh raasteaarvoej bïjre.

Kråahpemaasseindekse

Vuelieleavloe < 18,5 kg/m²

Iemieleavloe 18,5-24,9 kg/m²

Bijjieleavloe 25,0-29,9 kg/m²

Buajtehksvoete ≥ 30,0 kg/m²

Gaskebullegievlie

Bijjieleavloe
(lissiehtamme vaahra)

≥ 80 cm nyjsenide

≥ 94 cm ålmide

Buajtehksvoete
(stoerre lissiehtamme vaahra)

≥ 88 cm nyjsenide

≥ 102 cm ålmide

Faagegielesne gohtjesåvva «metabovlen friskes buajtehksvoete» jis buajtehksvoetem åtna, 
defineereme viehkine kråahpemaasseindekseste jallh gaskebullegievleste, men ij metabov-
len syndrovme. Jalhts metabovlen syndrovme aktem nænnoes ektiedimmiem leavloe-
lissiehtimmine jïh buajtehksvoetine åtna, dellie amma naakenh mah eah metabovlen 
syndrovmem evtedh jalhts buajtehksvoetem utnieh, Maahta almetjh juekedh mejtie buaj- 
tehksvoetem jïh metabovlen syndrovmem utnieh, naemhtie:

Buajtehksvoete (Kråahpemaasseindekse ≥30 kg/m²)

Metabovlen 
syndrovme

Ijje Jaavoe

Ijje 1. Metabovlen friskes siegkie 3. Metabovlen friskes 
buajtehksvoete

Jaavoe 2. Metabovlen ov-aejlies siegkie 4. Metabovlen ov-aejlies 
buajtehksvoete

Tabellesne bijjielisnie doh «aejliesommes» almetjh dåehkesne 1 (doh metabovlen friskes jïh 
siegkie), mearan doh mejtie aervede eah leah dan aejlies leah dåehkesne 4 (doh metabov-
len ov-aejlies buajtehksvoetine). Daata gaajhkijste 24 tjïeltijste mah lin meatan SAMINOR 
1-goerehtimmesne 2003–2004, aalteredåehkie 37–79 jaepieh, åtnasovvi juktie goerehtidh 
man jeenjesh mah lin fïerhtene daejstie njieljie dåehkijste (5). Medtie 8 % nyjsenæjjijste 
jïh medtie 6 % ålmijste mah lin meatan SAMINOR 1-goerehtimmesne utnin dam mij 
gohtjesåvva «metabovlen friskes buajtehksvoete» (kategorije 3 tabellesne bijjielisnie). Daate 
sæjhta jiehtedh dej lea buajtehksvoete, men eah leah aalkeme metabovlen konsekvensh 
evtiedidh sijjen buajtehksvoeteste.

Mah ov-vaarege buajtehksvoetem utnedh jis lea  
metabovlen friskes?
Åenehks vaestiedasse lea ijje. Ålmaj gaskem mah lin meatan orreme SAMINOR 1-goereh-
timmesne, ålmah buajtehksvoetine bielelen metabovlen syndrovme mahte 3 aejkieh stue- 
rebe vaahram utnin vaajmoe- jïh vïrreåerieskïemtjelassi gaavhtan jaemedh, goh siegkies 
ålmah bielelen metabovlen syndrovme (5). Nyjsenæjjaj gaskem, illedahkh ånnetji vielie 
ierielin: viertiestamme dejnie aejliesommes dåehkine, metabovlen friskes nyjsenæjjah buaj- 
tehksvoetine idtjin naan lissiehtamme vaahram utnieh vaajmoe- jïh vïrreåerieskïemtjelas-
sijste jaemedh. Såvma daate vaestiedasse maahta vuesiehtimmien gaavhtan möölegefiejlieh 
utnedh, dan åvteste gaskenasjonaale goerehtimmieh vuesiehtieh nyjsenæjjah metabovlen 
friskes buajtehksvoetine ,aktem jollebe jaemedevaahram utnieh. Vihkeles dïjre goerehtim-
meste lij doh metabovlen ov-aejlies siegkies almetjh, 2 (ålmide) jïh 3 (nyjsenæjjide) aejkieh 
dan jolle vaahram utnin vaajmoe- jïh vïrreåerieskïemtjelassijste jaemedh viertiestamme 
metabovlen aejlies siegkies almetjigujmie (5). Daate lea vihkeles dïjre, dan åvteste metabov-
len syndrovme gellielaakan ij leah våajnoes jïh ij gænnah daejrieh dam åtna åvtelen teestem 
vaalta. Maahta amma metabovlen ov-aejlies sisnjelem utnedh jalhts ij buajtehksvoetem 
utnieh, jïh daate jaemedevaahram lissehte.

Jalloe, etnisiteete jïh buajtehksvoete
Vaenie mij dåehkieh joekehtadta saemien etnisiteetine jïh dåehkieh mah eah saemien 
etnisiteetem utnieh gosse lea kroniske jieledehammoeskïemtjelassi bïjre. Akte joekehtse 
maam badth gellie luhkiejaepieh vïhtesjamme, lea saemieh leah gaskemedtien vueliehkåb-
poe daarojste. Jalloejoekehtsh maehtieh konsekvensh åadtjodh årrojegoerehtimmide gosse 
leavloemöölegh våaroeminie utnieh mah eah nuekie jalloejoekehtsem krööhkesth dåeh-
kiej gaskem mejtie vierteste.

Gaskenasjonaale ektiedimmesne lea jïjnje dotkeme mij vuesehte såemies etnihkeles 
dåehkieh metabovlen syndrovmem evtiedieh, diabetes 2. såarhte jïh vaajmoe- jïh vïr-
reåerieskïemtjelassh vaenebe buajtehksvoetine goh jeatjah årrojedåehkieh. Daate kon-
sekvensh åådtje man raastese mijjieh byörebe bïejedh buajtehksvoetese. Dïhte mij jeen-
jemes åehpies lea dåehkieh Asijeste vååjnoeh goh jollebe skïemtjelassevaahram utnedh 
goh almetjh Europeste seamma kråahpemaasseindeksine. Dan åvteste vueliehkåbpoe raas-
teaarvoeh kråahpemaasseindekseste almetjidie Asijeste åtnasuvvieh juktie jollebe skïemt-
jelassevaahram aerviedidh.

Sæjhta jiehtedh jïjtse raasteaarvoeh leah daerpies gaajhkide etnihkeles dåehkide, aaj 
Noerhte-Nöörjesne? Akte goerehtimmie mij ektiedimmiem vuartasji dagkerh möölegi 
gaskem buajtehksvoetese jïh metabovlen syndrovmese, vuesiehti ij lij mij gænnah mij 
vuesiehti akte stoerre etnihkeles joekehtse, joekoen ij gosse jalloejoekehtsh dåehkiej 
gaskem staeriedi (6). 

Maahta veanhtadidh akte almetje mij lea jolle vielie vïekesje goh akte almetje mij lea vuelege, 
bielelen daate sæjhta jiehtedh dïhte jolle almetje lea buajtahkåbpoe. Kråahpemaasseindekse 
lea dan åvteste dorjesovveme juktie maehtedh vuarjasjidh mejtie akte almetje bijjieleavloem 
jallh buajtehksvoetem åtna, ovjearohke almetjen jalloste. Daate dorjesåvva viehkine leav-
loem kilogrammesne vaeltedh jïh dam jallose meeterisnie juekedh,bijjiedamme 2. Jienebh 
goerehtimmieh gellie joekehts laantijste læjhkan vuesiehtieh kråahpemaasseindekse ij leah 
dan hijven möölege buajtehksvoetese almetjidie mah leah joekoen vuelege jallh joekoen jolle. 
Jalhts kråahpemaasseindekse jalloem krööhkeste, dellie ij buektehth dam ulmiem jalloe åtna 
akten almetjen leavlose. Åenehkslaakan soptsestamme: kråahpemaasseindekse ij jalloem 
eensilaakan krööhkesth, naakede mij maahta båajhtoeh vaestiedassh vedtedh gosse bijjie-
leavloem jïh buajtehksvoetem dåehkine vierteste mah joekehts gaskemedtien jalloem utnieh.

Jieniebinie goerehtimmine lea våajnoes sjïdteme saemieh, joekoen saemien nyjsenæjjah, 
jollebe kråahpemaasseindeksem utnieh jïh dan åvteste daamtajåbpoe buajtehksvoetem utnieh 
goh daaroeh (7,8). Maahta vååjnedh goh daate akte båajhtoeh illedahke dan åvteste kråahpe-
maasseindekse goh neebneme, ij nuekielaakan jalloejoekehtsh krööhkesth. Daam goerehti 
viehkine SAMINOR 1-daatijste (2003–2004, ålmah jïh nyjsenæjjah aaltarisnie 30 jïh 36–79 
jaepieh) (5). Illedahkh vuesiehtin jolle almetjh vueliehkåbpoe kråahpemaasseindeksem utnin 
goh vuelege almetjh. Dennie sjyöhtehke goerehtimmesne aaj aktem alternatijve kråahpemaas-
seindeksem evtiedi. Daam kalkuleeri goh leavloe kilogrammesne juakeme jallose meeterisnie 
bijjiedamme 1,29 nyjsenæjjide jïh 1,90 ålmide (5). Daate alternatijve kråahpemaasseindekse ij 
lij joekehts dej etnihkeles dåehkiej gaskem. Konklusjovne lea tjuara jueriedisnie årrodh dejtie 
aarebi joekehtsidie buajtehksvoetesne saemien jïh daaroen årroji gaskem.

Guvvie: Joa Souza/Mostphotos.com

Iktedimmie
Metabovlen syndrovme læssani jaepijste 2003–2004 jaepide 2012–2014, joekoen ålmaj 
luvnie. Ovrehte njieljie ållesth luhkie almetjijstie metabovlen syndrovmem utnin ruraale 
noerhte-nöörjen årroji luvnie 2012–2014. Vaenie jallh ij naan joekehtsh saemiej jïh daaroej 
gaskem. Almetjh mah lin meatan SAMINOR 1-goerehtimmesne jïh mij metabovlen 
syndrovmem utnin, 50 % stuerebe vaahram utnin vaajmoe- jïh vïrreåerieskïemtjelas-
sijste jaemedh viertiestamme almetjigujmie mah idtjin metabovlen syndrovmem utnieh. 
Gaskenasjonaale jïjtse raasteaarvoeh gaskebullegievlide gååvnesieh ovmessie etnihke-
les dåehkide, men akte goerehtimmie SAMINOR 1-goerehtimmeste vuesiehti ij lij naan 
fåantoe jïjtse raasteaarvoeh nuhtjedh saemide jïh daarojde Nöörjesne. Vielie dotkeme 
daatide SAMINOR 1-goerehtimmeste vuesiehti kråahpemaasseindekse jallojne jeerehti 
daej årroji luvnie, jïh daate viertiestimmieh baajnehte kråahpemaasseindekseste saemiej 
jïh daaroej gaskem, dan åvteste saemieh gaskemedtien leah vueliehkåbpoe daarojste.

Dïhte vihkielommes lea fer jïjnje buejtie ij leah hijven, joekoen gosse dïhte tjåajjan vöörh-
kesåvva. Jïjtje ajve aktem aelhkie möölegebaantem daarpesje juktie meatan fulkedh evtiedim-
mesne. Jis seamma tïjjen ånnetji fer jolle vïrretrygkem, vïrresohkerem jallh buejtie-aamhth 
vïrresne åådtje, daate byöroe skraejrine årrodh jarkelimmieh darjodh guktie veasoeminie. 
Doh sïejhme raerieh leah faamosne: årroeh eadtjohke jïh byöpmedh aejlies beapmoem. Doh 
hijven saernieh leah, ajve göökte centimeeterh unnebe gaskebullegievlie maehtieh joekoen 
hijven årrodh dovne buejtieveevese jïh metabovlen vaahrafaktovride. Lissine fysiske darjomh 
stoerre dïenestem healsosne vedtieh, saaht man jïjnje jallh vaenie leavloe ånnene.

